
David, Ester, Conas və Rebeka üçün





 Bütün ömrüm boyu inanmışam ki, edilmiş bir şeyi artıq heç 
nə dəyişə bilməz və bu, həqiqətdir ki, hər şey həmişəlik qalır. 
Sözün qısası, Varlığın bir yaddaşı var. Beləliklə, hətta əhəmiy-
yətsiz birisi – burjua uşağı, laboratoriya assistenti, əsgər, səhnə 
işçisi, dramaturq, müxalif, məhbus, prezident, təqaüdçü, icti-
mai fenomen və tərki-dünya, qəhrəman elan edilmiş daxilən 
təşvişli mən belə burada daim var olacağam, bəlkə də, burada 
yox, amma haradasa mütləq. Amma yox, hər halda, başqa yer-
də. Buralarda bir yerdə.

Vaslav Havel “Qalaya və Geriyə”

PrOLOQ

Kiçik bir ağac meşəsi kitab yazma fikrinin qurbanı olmazdan 
öncə ən azı qeyri-şərtsiz olaraq üç sual soruşulmalıdır və ən azı şər-
ti olaraq bu suallara cavab verilməlidir. Mövzu müəllifdən başqa 
kiməsə maraqlıdırmı? Bu mövzunu maraqla qarşılayan başqa kim-
lərsə olubmu? Müəllif bu mövzu haqqında yazmaq üçün düzgün 
şəxsdirmi?

Vaslav Havel keçən əsrin ən möhtəşəm siyasətçilərindən biri 
idi. Onun varlıdan kasıba, sonra isə kasıbdan varlıya çevrildiyi bu 
həyat hekayəti sadə formada təsvir edilə bilər, amma şübhəsiz ki, 
o, gəlmiş-keçmiş bütün utopiyaları kölgədə qoyaraq böyük rol oy-
nadı və yaxın tarixin ən dramatik ictimai dəyişimlərindən birini 
istiqamətləndirdi.

Əlbəttə ki, bir çox insan Havelin özü də daxil olmaqla onun 
birdən-birə nağılvari şəkildə ölkənin ən böyük vəzifəsinə yük-
səlməsindən riqqətə gəlirdi. Əslində isə, bunda möcüzəvi və ya 
təsadüfi heç nə yox idi. Bu kitabın göstərməyi hədəflədiyi kimi, 
“dünyanı düzəltmək” fikri Haveldə çox əvvəllərdən formalaşmış-
dı. Hələ on yaşında ikən o, mal deyil, “yaxşılıq” istehsal edəcək 
fabrik xəyalları qururdu. Hər şeyə qarşı həddən artıq məsuliyyətli 
olmaq onu ayağa qalxıb çətinliklərə sinə gərməyə sövq etdi. Səna-
ye və həqiqi nizam-intizamdakı real həqiqətləri dəyişməyi qarşısı-
na məqsəd qoyması 1989-cu ilin noyabrında Haveli inqilabın ən 
çox ehtimal olunan deyil, yeganə lideri etdi.

Buna baxmayaraq, Havel haqqında sıradan bir müxalif və ya 
siyasətçi kimi kiçik çərçivədə düşünmək olmaz. O, düşündüklə-
rinin nəticəsini, eyni zamanda siyasətdə praktiki iştirakına əsas-
lanan mənəvi qaydaları həyata tətbiq edən nəhəng bir mütəfəkkir 
idi. Kimlərsə onun düşüncələrinin uzun zaman boyunca işə yara-
dığını sual altında qoya bilər. Yaxşı oxumasına baxmayaraq, onun 
rəsmi təhsili, dərin elmi bilikləri, həqiqi alimlərə xas sistemli ni-
zam-intizamı kifayət qədər deyildi. Oxucularına və dinləyicilərinə 
bunları tez-tez xatırlatmağı sevmirdi. Mənəvi fəlsəfəsi onun adı ilə 
ayrılmaz şəkildə bağlı olan üç amillə çərçivələnə bilər. Birincisi, 
həm də onun tanınmış essesinin başlığı olan “gücsüzlərin gücü” 
sadəliyi ilə şüara bənzəyir. Möhtəşəm səslənsə də, ilk baxışdan bu 
fikir gücün güclülərdə olduğu gündəlik fəaliyyətlərin bir çoxu ilə 
üst-üstə düşmür. Paradoksal olaraq gücsüzlər qəflətən güc qazan-
salar, bunu qəbul etmələri daha çətin olur. Beləliklə bu məfhum 
tarixdə qurbanları olmayan yeganə inqilabda silinməz məna bu-
raxdı. İkincisi, “reallıqla yaşamaq” isə sanki Məsih izi daşıyır və öz 
müəllifini olmayacaq bir şeyin arxasınca qaçmağa, riyakarlıq və 
daha pisinə sövq edir. “Həqiqət”in ən sadə izahında Havel özü də 
bəzən öz nəzəriyyəsinə zidd gedir, buna baxmayaraq çox az adam 
onun bacardığı qədər ümidləri doğrultmağa olan qətiyyətində 
nöqsan tapa bilər. “Məsuliyyət” anlayışı onun “varlıq yaddaşında” 
kök salıb və bu üçlüyü tamamlayır. Necə deyərlər, yerdə qalanlar 
isə sadəcə söhbətdir. Havel özündən sonra nə müfəssəl bir iş, nə də 
rəsmi fəlsəfi sistem qoydu. Xüsusilə prezidentliyi dövrünə aid bəzi 
metafiziki düşüncələrində o, yenilik və pop fəlsəfəsinin hüdudla-
rından kənarda təhlükəli şəkildə balanslaşırdı. Əksəriyyət üçün 
onun düşüncələrində büllur kimi mənəvi aydınlıq və ardıcıllıq var.

Təfriqəçi, siyasətçi və mütəfəkkir kimliyi ilə yanaşı, Havel ha-
zırcavab və orijinal yazıçı idi. Onun bu sahədəki uğuru ictimai sta-


